
MINUTI

Il-Minuti tal-Laqgħa Nru 51, li saret fit-30 ta’ Ottubru 2019, ġew konfermati.

DISKUSSJONI DWAR IR-RAPPORT TAL-AWDITUR INTITOLAT “INFORMATION TECHNOLOGY AUDIT – THE EFFECTIVE USE OF TABLETS IN STATE, CHURCH AND INDEPENDENT PRIMARY SCHOOLS” (KONT.)

IĊ-CHAIRPERSON (Onor. Beppe Fenech Adami): Insellmilkom. Dan huwa suġġett magħżul min-naħa tal-Membri tal-Gvern fuq dan il-Kumitat. Illum intalab li jitla’ jixhed is-Sur Stephen Cachia u għalhekk nitlob li jissejjaħ fil-kamra. 

Is-Sur Stephen Cachia daħal fil-Kamra tal-Kumitat.

IĊ-CHAIRPERSON:  Sur Cachia, il-waranofsinhar it-tajjeb. Qabel tibda se jingħatalek il-ġurament. 

IS-SUR STEPHEN CACHIA (Direttur Ġenerali tal-Kurrikulu u Lifelong Learning fil-Ministeru għall-Edukazzjoni u x-Xogħol): Jiena, Stephen Cachia, naħlef li ngħid is-sewwa, is-sewwa kollha u xejn ħlief is-sewwa. Hekk Alla jgħinni. 

IĊ-CHAIRPERSON: Sur Cachia, nirringrazzjak talli ġejt. Se jsirulek xi mistoqsijiet mill-Membri ta’ dan il-Kumitat u se jibda l-Onor. Alex Muscat.

ONOR. ALEX MUSCAT: Sur Cachia, qabel xejn xtaqtek tagħtina overview tar-rwol tiegħek vis-à-vis dan il-proġett.

IS-SUR STEPHEN CACHIA: Ir-rwol tiegħi huwa ta’ Direttur Ġenerali tal-Kurrikulu u Lifelong Learning u wieħed mid-direttorati li jaqgħu taħt id-dipartiment tiegħi huwa dak tad-digital literacy, li huwa d-direttorat li jimmaniġja dan il-proġett flimkien ma’ stakeholders oħrajn fi ħdan il-ministeru. Allura meta ngħatajt din il-ħatra, ovvjament dan il-proġett ukoll waqa’ f’ħoġri. Il-project leader, li kien id-direttur, irtira u sakemm inħatar direttur ġdid sirt project leader jien. Kif tafu, fl-organigramma ta’ proġett tal-Unjoni Ewropea (UE) hemm ir-rwol ta’ project leader u   allura jiena bħalissa għandi dan ir-rwol fejn jidħol il-One Tablet Per Child (OTPC) Project. 

ONOR. ALEX MUSCAT: Tista’ taqsam ftit l-esperjenza tiegħek ta’ dan il-proġett magħna? Minkejja li r-riżultati li joħorġu mis-survey tan-National Audit Office (NAO) huma nkoraġġanti ħafna, tista’ tgħid x’kienu ċ-challenges li sibtu along the way?

IS-SUR STEPHEN CACHIA: Jien ovvjament nista’ nagħti l-esperjenza tiegħi fil-proġett matul dawn l-aħħar sentejn kemm ili f’dan l-inkarigu, u anke l-esperjenza tiegħi minn barra għax jien dħalt meta dan il-proġett kien diġà nbeda. Il-proġett kien interessanti ħafna għax kien proġett fejn l-istakeholders kollha ngħaqdu flimkien, inkluż stakeholder importanti li hija l-Malta Union of Teachers (MUT), li kienu on board mill-bidu nett, u wara ħafna diskussjonijiet intlaħqet direzzjoni ta’ kif għandu jiġi mplimentat dan il-proġett. Ovvjament, il-fatt li ddaħħal digital device, bħalma hi t-tablet, fil-klassi għandu implikazzjonijiet fuq il-workload tal-għalliema, u issues oħra, fosthom li għandek camera fil-klassi, għandek il-possibilità li tirrekordja u  l-possibilità li t-tfal jidħlu fl-internet. Jiġifieri kien hemm ħafna issues u sar ħafna xogħol biex jiġi ddisinjat proġett li jkun jagħmel sens għall-iskejjel u għall-età ta’ dawn it-tfal. Fil-fatt is-sistema hija waħda kkontrollata ħafna, tant li hemm min forsi jikkritika li hija kkontrollata wisq, imma naħseb kienet deċiżjoni għaqlija li nħolqot sistema fejn hemm dak li jgħidulu walled garden li jipproteġi lit-tfal fejn jidħol dak li jistgħu jaraw u jaċċessaw permezz ta’ din id-device. Jien naħseb li kienet esperjenza pożittiva fil-mod ta’ kif ħadmu l-istakeholders kollha flimkien, bid-diffikultajiet kollha li kien hemm, fejn dejjem kien hemm kollaborazzjoni minn kulħadd, anke mill-MUT.

Kien hemm imbagħad iċ-challenges tal-procurement marbut ma’ dan it-tip ta’ proġett, kif ukoll iċ-challenge ta’ kif jinżamm l-inventarju, li hija importanti ħafna għall-governanza tal-proġett.  Qegħdin nitkellmu dwar ftit aktar minn 15,000 asset li qegħdin f’idejn it-tfal f’ħafna skejjel, u barra minn hekk, f’sitwazzjoni fejn it-tfal ibiddlu l-iskejjel. Naħseb li ħloqna sistema tajba ta’ inventarju, imma fir-realtà dan il-ħin kollu qiegħed jinbidel minħabba n-natura tal-proġett. 

Naħseb li kien ukoll pożittiv ħafna l-mod kif iddaħħal ċertu software. Tajjeb li ngħid li wara li kellna diġà r-reading scheme bl-Ingliż, illum nidejna wieħed bil-Malti, li peress li huwa home cloned kien hemm ħafna żvilupp fih. Se jkun hemm kważi 300 ktieb available għall-istudenti kollha online, livellati skont ir-reading ability tal-istess tfal. Tajna wkoll iċ-ċans lill-għalliema jagħtu s-suġġerimenti tagħhom, b’mod ikkontrollat, ta’ x’tip ta’ software nistgħu ndaħħlu billi jagħtuna ismijiet ta’ software li jista’ jintuża, jiġi vetted mid-dipartiment, imbagħad jiġi mdaħħal fuq it-tablets kollha skont il-każ. 

Dan il-proġett kien fih ħafna challenges, kemm ta’ procurement, kemm ta’ inventarju, kif ukoll ovvjament tal-ispiża, imma naħseb li ħalla ħafna frott, li diġà beda jidher u għad irid ikompli jidher fil-futur. Kif diġà ntqal, filwaqt li l-użu tat-tablet huwa tajjeb, żgur li jista’ jitjieb.  Il-fatt li nofs l-għalliema jużawh tliet darbiet fil-ġimgħa jew aktar huwa bidu tajjeb, imma żgur li nistgħu nagħmlu iktar, għalkemm ma rridux inkejlu s-suċċess b’kemm jintuża, imma b’kemm jintuża b’mod għaqli, u b’kemm hemm value added fit-tagħlim u f’dik l-esperjenza edukattiva li qegħdin jieħdu t-tfal. 

ONOR. ALEX MUSCAT:   Inti semmejt li fil-bidu waħda miċ-challenges importanti li kien hemm kienet marbuta mal-għalliema. X’kienu l-concerns tal-għalliema primarjament?

IS-SUR STEPHEN CACHIA: Naħseb kienu diversi. Ovvjament kien hemm il-fatt li trid tbiddel ftit il-mod kif tgħallem billi tuża t-tablet, imma f’dak l-aspett, kemm l-MUT kif ukoll il-maġġoranza assoluta tal-għalliema kienu favuriha għax hija għodda li llum kulħadd qed juża u ħassew li huwa pożittiv li jistgħu jdaħħluha fil-klassi.  Imma, bħal dejjem, kien hemm concerns, speċjalment min-naħa tal-MUT minħabba li kien jinvolvi device li jista’ jirrekordja u jiffilmja u anke jniżżel affarijiet mill-internet, li allura seta’ jagħti l-opportunità li xi ħadd jirrekordja jew jiffilmja lil xi ħadd, jew iniżżel xi ħaġa mill-internet imbagħad jeħel l-għalliem. Jiġifieri kien hemm dawn it-tip ta’ concerns li naħseb huma leġittimi wkoll u naħseb li kien ir-rwol tal-MUT li tiġbed l-attenzjoni għalihom. Però kien hemm diskussjoni tajba li wasslet għal ftehim, l-ewwelnett fuq il-minimu li nistennew li l-għalliem juża t-tablet, u t-tieni fuq is-safeguards kollha li s-sistema għandha jkollha biex dawn il-concerns jiġu ndirizzati.

ONOR. ALEX MUSCAT: Id-direttorat tiegħek kien responsabbli wkoll biex jiżviluppa l-kontenut in konnessjoni mal-kurrikulu?

IS-SUR STEPHEN CACHIA:  Iva, flimkien mal-education officers tas-suġġetti differenti u mal-għalliema li jaħdmu fid-digital literacy. Irrid ngħid li aħna għandna grupp ta’ għalliema, li nsejħulhom digital literacy support teachers, li jidħlu fl-iskejjel u jissapportjaw lill-għalliema fil-mod kif jistgħu jużaw l-għodda diġitali fil-lezzjonijiet tagħhom b’modi differenti, li taw ħafna input flimkien mal-uffiċjali edukattivi tagħhom ukoll. Minbarra f’dan l-aspett, konna nvoluti wkoll fil-kitba tat-tenders marbutin mar-reading schemes li kienu procured through dan il-proġett, fejn allura kien hemm il-procurements skont il-proċessi kollha tal-public procurement regulations. Fil-każ tal-Malti kienet involuta b’mod sħiħ in-National Literacy Agency biex naraw li l-kuntrattur iżomm mal-guidelines u mal-framework li kien hemm fid-dokumentazzjoni tat-tender, u li jkunu livellati skont l-iskema tal-istess aġenzija. Jiġifieri kien hemm dan it-tip ta’ involviment il-ħin kollu fuq is-software li kien hemm. 

ONOR. ALEX MUSCAT: Jiġifieri kien il-MEDE li żviluppa l-kontenut, jew ta l-guidelines lill-provider privat u żviluppah hu?

IS-SUR STEPHEN CACHIA: Kien ħareġ tender, li fil-każ tar-reading scheme Ingliż kien hemm ħafna mis-suq internazzjonali li bbidjaw, però fil-każ tal-Malti kienu l-istess nies li żviluppaw il-kontenut, għax ovvjament kellu jiġi żviluppat il-kontenut. 

Kien hemm proċess fejn kien hemm ukoll numru ta’ digital learning aides li kienu jużaw it-teknoloġija tal-flash, li llum hija outdated u allura ma kienx possibbli li dawn jidħlu fuq it-tablets, u esplorajna l-possibilità li nikkonvertuhom biex ikunu jistgħu jintużaw fit-tablets. Wara li  ħareġ it-tender u ma bbidja ħadd, għax it-timeframes li tajna kienu forsi ristrettivi ż-żejjed, indunajna li l-kontenut ta’ dan il-materjal kien qisu għadda ż-żmien minn fuqu u allura ddeċidejna li jekk jagħtina żmien il-bqija ta’ dan il-proġett nerġgħu noħorġu tender ieħor għal software ġdid biex inkunu nistgħu nżidu iktar is-software li hemm b’software modern u iktar rilevanti għaż-żmenijiet tal-lum. 

ONOR. ALEX MUSCAT: Ma nafx jekk waqt dan il-proċess kollu ikkonsultajtux mal-istudenti, imma jekk iva, tista’ tgħidli x’qegħdin jitolbukom illum il-ġurnata l-istudenti differenti minn dak li qed jiġi pprovdut?

IS-SUR STEPHEN CACHIA: Jien naħseb li d-downside tal-mod kif aħna pproteġejna ħafna s-sistema huwa – u dan ħareġ ukoll mir-rapport – li meta t-tfal imorru d-dar, ftit li xejn jużaw it-tablet, forsi jużawha ftit għall-homework imma ma jużawhiex għal affarijiet oħrajn għax l-ammont ta’ affarijiet li jistgħu jagħmlu biha huwa limitat. Allura hemmhekk irridu nsibu bilanċ. Qegħdin nisploraw il-possibilità li meta noħorġu tender ġdid – għax issa ovvjament irridu noħorġu tender ġdid għall-fażi li jmiss – inwessgħu ftit il-parametri, imma b’kawtela kbira għax nafu li l-MUT żgur li se tkun moħħha hemm fuq dak li se nagħmlu. Minkejja l-iżvantaġġ tagħha, kien hemm vantaġġ kbir li tablet li tingħata mill-awtoritajiet edukattivi lit-tfal, ma jkun fiha ebda mod kif tista’ tiġi abbużata sakemm ma jkunx hemm xi ħadd li jiħħekkjaha. Fil-fatt mid-dehra kien hemm xi student li kien bright biżżejjed li rnexxielu jibbajpassja l-operating system, imma jrid ikun xi ħadd li verament jifhem sew jew inkella jkun verament kreattiv. Naħseb li dak kien vantaġġ, u huwa importanti li nagħtu l-messaġġ li qegħdin nagħtu għodda lit-tfal li hija protetta ħafna. 

ONOR. JULIA FARRUGIA PORTELLI (Segretarju Parlamentari għar-Riformi, Ċittadinanza u Simplifikazzjoni tal-Proċessi Amministrattivi): F’għajnejja, b’dak li seħħ illum, u ċioè li tajna aċċess lit-tfal tagħna għal 240 ktieb differenti online, din l-għodda kompliet tissaħħaħ u naħseb li qegħdin nilħqu milestones li forsi fil-bidu wieħed seta’ kien ftit xettiku dwarhom. X’ħin ħarġet l-istqarrija tal-MEDE siegħa ilu laqatni l-fatt li minbarra li hemm livelli differenti ta’ programmi skont l-abbiltajiet tal-istudent jew studenta, ħadtu wkoll in konsiderazzjoni sitwazzjonijiet u kundizzjonijiet partikolari li jista’ ikollhom l-istudenti, fosthom id-dyslexia, fejn huwa ppruvat, anke medikament, li l-fatt li wieħed ikun qed jisma’ jkun qed jgħin biex jagħmel assoċjazzjoni ma’ dak li qiegħed jaqra. Jien persważa u konvinta li wasalna hawnhekk għax ippjanajtu minn sentejn, tlieta qabel, u issa għandi nifhem li għandkom quddiemkom pjan li jħares lejn is-sentejn, tlieta li ġejjin. F’dan il-pjan, hemm il-ħsieb li din il-librerija tiżdied, u x’inhu l-mira li tridu tilħqu? Jien naħseb li permezz ta’ din il-librerija t-tfal se jibdew jużaw it-tablet iktar id-dar u fil-weekends. It-tifla tiegħi għandha sitt snin, imma sa minn meta kellha erba’, ħames snin diġà kellha aċċess għal-librerija online. Jiena li nħobb inżomm ktieb f’idi, fil-bidu kont daqsxejn xettika dwar dan, imma meta bdejt nara kemm ikunu animati b’mod sabiħ, fejn huma joqogħdu jfittxu u jagħfsu l-buttuni u jingħataw il-punti li mbagħad isarrfuhom f’logħob fuq l-istess apparat, sirt inħares lejhom b’lenti differenti. Aħna, li ma lħaqniex dik il-fażi, fil-bidu forsi stajna ħarisna lejha b’mod differenti u għalhekk xtaqt nistaqsi x’inhuma l-pjani f’dan is-sens għas-sentejn li ġejjin.

IS-SUR STEPHEN CACHIA: Kif għedt tajjeb inti, fil-każ tal-primarja l-għan huwa li nikkonsolidaw dak li hemm u nibnu fuqu. B’mod partikolari nixtieq li nesploraw, pereżempju, li xi textbooks ikunu fuq it-tablet u hekk nolqtu wkoll l-aspett tal-basktijiet tat-tfal li huma overloaded. U fil-każ tal-Matematika qegħdin nesploraw il-possibilità li xi textbooks ġodda jkunu e-books fuq it-talbet. Il-ktieb fl-idejn huwa importanti wkoll u dak irridu nżommuh, imma naħseb li żgur hemm fejn innaqqsu l-piż tal-basktijiet billi nużaw it-tablet b’dan il-mod. Going forward, qegħdin inħarsu lejn il-middle schools, u hemmhekk iddeċidejna li nieħdu pass iktar meqjus biex nagħmluh b’mod li jagħmel sens għax l-esperti li jagħtuna l-parir tagħhom dwar dan l-aspett qegħdin jgħidulna li aktar ma jikbru t-tfal, id-device għandu jkun wieħed li jipproduċi l-affarijiet ukoll.  Jiġifieri filwaqt li tablet huwa tajjeb biex taqra, tesplora u tagħmel interacting, għandu l-limitazzjonijiet tiegħu, u device li jkollu keyboard ħafna drabi tista’ tipproduċi aktar bih. Allura din is-sena qegħdin nagħmlu pilot project fi skola sekondarja u f’middle school, ħriġna expression of interest  u kien hemm erba’ suppliers li wrew interess u se jagħtuna madwar 200 device li se nużaw f’dawn l-iskejjel biex nippruvaw devices differenti, mhux tablet biss, imma varjetà, fosthom tablets b’keyboards u laptops, u se nanalizzaw ftit is-sitwazzjoni.

[bookmark: _GoBack]ONOR. JULIA FARRUGIA PORTELLI: Jiġifieri issa qegħdin ngħidu li se nimirħu u se nitilgħu tarġa oħra.

IS-SUR STEPHEN CACHIA: Hekk hu, u ddeċidejna li nagħmluha b’mod iktar meqjus biex naraw xi jkun l-aħjar device biex immorru hemmhekk. Allura permezz ta’ dan il-pilot project li għandna u permezz ta’ ftit funding li kien għad fadal minn dan il-proġett, se jkun hemm riċerka li tkun għaddejja paripassu ma’ dan il-pilot project u li minnha nieħdu deċiżjoni ta’ kif se mmorru lejn il-middle schools, imbagħad ‘il fuq minn hemmhekk. Din hija xi ħaġa li ladarba ddaħħalha, trid iżżommha, jiġifieri naħseb li jkun għaqli li nagħmuha sew u jkun worth it li nagħmlu sena nistudjawha b’dan il-mod. 

ONOR. ALEX MUSCAT: Fir-rapport li għamel l-NAO jirriżulta li kien hemm xi tip ta’ service centre li kien qed jirċievi l-calls għas-sapport. Dak il-unit kien jaqa’ taħtek ukoll? Jiġifieri min kien qed iċempel għal xi sapport fuq it-tablet... 

IS-SUR STEPHEN CACHIA: Aħna konna qegħdin nużaw is-sistema tal-Malta Information Technology Agency (MITA), imbagħad il-MITA tikkuntattja lis-supplier li jidħol fuq l-aspett u jagħmel liaising mal-iskola skont il-każ.  Jista’ ikun hemm ċirkostanzi fejn ikun hemm bżonn li jbiddlu xi part jew inkella jkun hemm bżonn li jiġbru t-tablet biex tissewwa. Dejjem kellna s-sistema fejn l-istudenti jingħataw replacement sakemm isir dan il-proċess. Jiġifieri l-call centre kien through l-MITA li kienu qishom service providers għalina b’dan il-mod, għalkemm ma kenux responsabbli to follow up fuq dawk il-call centres.  Dak kien isir mill-kuntrattur tagħna jew minna, skont il-każ u skont il-protokoll li kellna bejnietna. 

ONOR. ALEX MUSCAT: Il-MITA kienet qiegħda żżommkom infurmati bl-ammont u bit-tip ta’ requests għall-għajnuna?

IS-SUR STEPHEN CACHIA: Iva, kien hemm speċi ta’ sistema ta’ ticketing li permezz tagħha jinżamm record.  U kien hemm diversi issues. Fiż-żmien fejn kien hemm l-audit kien hemm l-issue marbuta ma’ xi carry cases, li kienu ngħataw mill-kuntrattur għal kull tablet, li kien fihom damage żgħir u aħna nsistejna mal-kuntrattur li jbiddilhom kollha. U kien hemm żmien sakemm kellu jipproduċi dawn ir-replacements kollha u nista’ ngħid li issa tqassmu fl-iskejjel u ġew replaced il-cases tat-tablets, li issa huma tal-Year 5 u li s-sena l-oħra kienu tal-Year 4. Dak kien eżempju wieħed, però ovvjament kien hemm issues oħrajn. 

ONOR. ALEX MUSCAT: Kien hemm kuntatt, min-naħa tal-unit tiegħek, mal-ġenituri?

IS-SUR STEPHEN CACHIA: Iva, kien hemm, fil-fatt kienu jsiru laqgħat għall-ġenituri fejn jiġi spjegat lilhom dwar kif għandha tinżamm it-tablet u anke l-proċess biex jeħduha, fis-sens li l-ġenitur kellu jiffirma dik li ngħidulha acceptable use policy (AUP) fejn qisu jieħu responsabilità tat-tablet. Il-ġenituri ngħataw ukoll informazzjoni ta’ kif jistgħu huma wkoll jużaw it-tablets mat-tfal tagħhom. Fir-realtà ħafna skejjel bdew jintroduċu s-sistema li meta jqassmu t-tablets fil-Year 4 – għax dik hija l-ewwel sena meta t-tfal jieħdu t-tablets – jagħmlu laqgħa għall-ġenituri fejn jispjegawlhom l-affarijiet, imbagħad iqassmu t-tablets dak il-ħin. Ovvjament dan il-proċess  ivarja skont l-iskola, imma at all times l-għalliema tas-support teachers tagħna u d-Direttorat kien joffri din il-possibilità li jsiru dawn it-tip ta’ laqgħat. Kienu jsiru wkoll attivitajiet wara l-ħin tal-iskola għall-ġenituri fejn kienu jintużaw it-tablets. Ġieli saru attivitajiet l-Esplora u ċerti education officers ta’ suġġetti partikolari bdew joħolqu attivitajiet fejn jintużaw it-tablets. Pereżempju, kien hemm imbuttatura kbira ħafna mill-uffiċjal edukattiv għall-primarja fil-Matematika, flimkien mas-support teachers fis-suġġett, biex jagħmlu diversi attivitajiet fejn intużat it-tablet. Fil-fatt fir-rapport jingħad li s-software marbut mal-Matematika ntuża ħafna, u jien nissusspetta li dan kien minħabba l-fatt li kien hemm id-dipartiment tal-kurrikulu li verament daħal sew fl-aspett tal-użu tat-tablets għall-kurrikulu tal-Matematika, xi ħaġa li naħseb ħalliet  impatt pożittiv. 

IĊ-CHAIRPERSON: X’inhi r-relazzjoni mal-kuntrattur in terms of supply of the tablet? It-tablet tinxtara?  Tinkera? Tinbidel?

IS-SUR STEPHEN CACHIA: Issir proprjetà tal-MEDE. It-tablets tal-istudenti tal-Year 6, meta spiċċaw, inġabru kollha u qegħdin nużawhom għall-ispare parts u għal replacements temporanji. 

IĊ-CHAIRPERSON: X’inhi l-lifespan ta’ tablet?

IS-SUR STEPHEN CACHIA: Din ukoll kienet deċiżjoni importanti għalina. Aħna stajna nerġgħu nagħtu t-tablets tal-Year 6 lill-istudenti tal-Year 4, imma kienet se tiġi aktar għolja biex nirranġawhom milli biex nerġgħu nixtru l-ġodda għall-istudenti tal-Year 4. 

IĊ-CHAIRPERSON: Allura teżisti l-possibilità li minflok tixtru tidħlu f’xi forma ta’ relazzjoni differenti mas-supplier?

IS-SUR STEPHEN CACHIA: F’dan il-każ  ma ġietx ikkunsidrata din l-option.

IĊ-CHAIRPERSON: Għax kif qed tgħid inti, jien nifhem li jekk tixtri tablet illum sa tliet snin oħra tkun totalment obsolete u allura ma nafx jekk jagħmilx sens – ma nafx jekk dħaltux fiha – li tidħlu f’xi relazzjoni differenti in terms of leasing the aparatus. 

IS-SUR STEPHEN CACHIA: Esplorajna u għadna qegħdin nesploraw possibilitajiet. Jien ftit xettiku għax naħseb, anke minn esperjenzi fil-passat ħafna ‘il bogħod, li fl-aħħar mill-aħħar, għalkemm l-option tidher attraenti, hemm issues ukoll, imma hija xi ħaġa li nistgħu nespoloraw partikolarment issa għax bħalissa għaddejjin fil-proċess li niktbu tender ġdid għall-fażi ġdida tat-tablets għall-iskejjel primarji u partikolarment għall-iskejjel sekondarji wkoll, fejn għad għandna a blank slate. 

IĊ-CHAIRPERSON: I stand to be corrected, però diversi dipartimenti tal-Gvern m’għandhomx sistema ta’ procurement b’tali mod li marru u xtraw computer, imma għandhom kuntratt ma’ supplier. Dak il-mudell jista’ ikun jagħmel sens u ma nafx għaliex ma jagħmilx sens hawnhekk ukoll. 

IS-SUR STEPHEN CACHIA: Ma neskludihx. Fil-każ tal-ministeru tagħna għandna dan it-tip ta’ kuntratt għall-photocopy machines, eċċ., imma mhux għal affarijiet bħall-computers. Wieħed jista’ jesplora din l-option żgur fil-każ tas-sekondarja għax hija xi ħaġa kompletament ġdida u qisu se nibdew mill-bidu nett, jara l-cost benefit analysis tagħha u jara jekk tagħmilx sens. Fil-każ tal-primarja kellna mudell ta’ tender l-ieħor, imma bħalissa qegħdin niktbu tender ġdid li se jkun ftit differenti u wieħed jista’ jikkunsidra dan l-aspett ukoll. Milli jgħiduli l-kollegi tekniċi tal-IT tal-Ministeru tagħna hemm issues marbutin magħha wkoll, imma l-ikbar vantaġġ żgur huwa l-fatt li t-teknoloġija tista’ żżommha updated u ma titwikkiex b’ħafna apparat li mbagħad trid tara x’se tagħmel bih. 

IĊ-CHAIRPERSON: Jiġifieri d-deċiżjoni hi li dawk it-tablets... Dan huwa proġett li qiegħed fir-raba’ sena, jiġifieri għandna l-ewwel mewġa ta’ tablets li mhux se jiġu riċiklati, fis-sens li mhux se jerġgħu jintużaw.

IS-SUR STEPHEN CACHIA: Jintużaw bħala spares, eċċ., imma l-istudenti tal-Year 4 ingħataw tablets kompletament ġodda.

IĊ-CHAIRPERSON: Jiġifieri prattikament kull student li jidħol fil-Year 4 se jingħata a brand new tablet li jżommha għal tliet snin. 

IS-SUR STEPHEN CACHIA: Hekk hu. 

IĊ-CHAIRPERSON: Jekk m’iniex sejjer żball, żewġ seduti ilu kien sar il-kumment li s-sena skolastika bdiet u għad hemm numru ta’ skejjel li għadhom mingħajr tablets. 

IS-SUR STEPHEN CACHIA: Dik issa hija solvuta għax fil-21 t’Ottubru beda r-rollout tal-Year 4 ta’ din is-sena u sal-aħħar ta’ Ottubru kellu jitlesta.

IĊ-CHAIRPERSON: Jiġifieri llum it-tablets of all Year 4 students...

IS-SUR STEPHEN CACHIA: Jekk hemm student li daħal tard jew inkella biddel l-iskola forsi jista’ jkun li għadu mingħajr tablet, imma r-rollout  saret. 

IĊ-CHAIRPERSON: Meta ġew introdotti t-tablets fir-raba’ sena rrealizzaw ruħhom realtajiet differenti soċjali? Pereżempju, kien hemm ċerti areas jew ċerti skejjel li fihom rajtu element ta’ illiteracy iktar minn f’oħrajn? Irriżultalkom jekk kienx hemm realtajiet differenti ta’ kapaċità?

IS-SUR STEPHEN CACHIA: Ma dħalniex f’dan l-aspett jiġifieri ma nistax ngħidlek li naf b’każijiet hekk.

IĊ-CHAIRPERSON: Il-premessa hi li intom qegħdin tassumu li kulħadd jaf xi ħaġa diġà fuq it-tablet, jew li qed tassumu li lil min se tagħtu t-tablet ma jaf xejn? 

IS-SUR STEPHEN CACHIA: Qed nassumu li min tajnih tablet ma jaf xejn, speċjalment it-tfal. L-idea hi li kull għalliem li jieħu tablet irid jagħmel numru ta’ sigħat ta’ training – m’għandix dubju li ħafna minnhom jafu jużawh – u l-iskop ta’ dan it-training, apparti l-aspett tekniku hu li nippromwovu l-idea ta’ kif tuża t-tablet b’mod edukattiv u l-għalliem ikun jista’ jgħaddi dak l-aspett lit-tfal. Kif diġà għedt, imbagħad ikollhom żewġ sessions mal-ġenituri, però naturalment dan jiddependi minn kemm jattendu ġenituri għal dawn il-laqgħat. Imma l-opportunità qiegħda hemmhekk biex nippruvaw nippromwovu wkoll mal-ġenituri dwar kif jistgħu jużaw it-tablet anke d-dar mat-tfal tagħhom.

IĊ-CHAIRPERSON: Jiġifieri ma jirriżultawlkomx realtajiet differenti bejn skola u oħra jew bejn area u oħra?

IS-SUR STEPHEN CACHIA: Le, imma bla dubju jista’ ikun li hemm. Id-data li għandna hi ta’ liema huma l-iskejjel li jużaw l-aktar it-tablets. 

IĊ-CHAIRPERSON: U saret analiżi għalfejn?

IS-SUR STEPHEN CACHIA: Le, ma dħalniex fit-tip ta’ dettall dwar jekk hemmx aspetti marbutin mal-area soċjali, eċċ. Ħafna drabi l-feedback li nieħu mis-support teachers li jkunu fl-iskejjel huwa li jiddependi ħafna wkoll mit-teacher innifsu jew innifisha kif u kemm tuża t-tablet mat-tfal. Nista’ ngħid li rajna areas li suppost għandhom issues ta’ ċerti sfidi fejn sar xogħol eċċellenti u f’ħafna mil-lezzjonijiet jintużaw it-tablets, imbagħad rajna areas oħra fejn suppost hemm reputazzjoni li hija skola tajba u t-tablet ftit li xejn jintuża. Jiġifieri l-ġeneralizzazzjoni hemmhekk hija iktar marbuta ma’ kemm it-teachers engage ma’ din it-teknoloġija u kemm jużawha fil-klassi. Żgur li l-potenzjal tat-tablet huwa li jimmotiva studenti li forsi ma jiġux motivati b’modi tradizzjonali. 

IĊ-CHAIRPERSON: X’inhu l-użu tat-tablets għall-finijiet ta’ homework?

IS-SUR STEPHEN CACHIA: Jintuża, għalkemm jista’ jintuża iktar. Hemm mod kif wieħed jista’ jagħti l-homework fuq it-tablet u hemm xi għalliema li jagħtu dan it-tip ta’ homework. Fil-fatt dan huwa captured ukoll fir-rapport.

IĊ-CHAIRPERSON: Id-downside ta’ din it-teknoloġija hi li tnaqqas il-kapaċità li wieħed jikteb, jiġifieri f’termini ta’ kaligrafija iktar minn xejn, kif ukoll l-aspett l-ieħor ta’ dipendenza fuq it-teknoloġija li f’ċerti pajjiżi żviluppati qed issir problema. Issa li wasalna f’dan l-istadju, id-Dipartiment qed jagħti kas dan l-aspett, jekk huwa reali? 

IS-SUR STEPHEN CACHIA: Kif naraha jien, fil-każ ta’ kif inhu managed dan id-device, ma naħsibx li hemm dik l-issue għax huwa kkontrollat b’tali mod li jrid jintuża purament għal skop edukattiv. Fil-fatt anke minn survey li joħroġ mir-rapport stess, jidher li meta jmorru d-dar ħafna tfal jużaw it-tablets tagħhom personali. Jiġifieri d-dipendenza naħseb ġejja minn devices oħra.

IĊ-CHAIRPERSON: Li tfisser ukoll li qegħdin jagħmlu ħafna iktar ħin fuq tablet. 

IS-SUR STEPHEN CACHIA: Hekk hu. Dik hija problema oħra.

IĊ-CHAIRPERSON: Qabel kont tagħmel il-homework bil-kitba, imbagħad x’ħin tispiċċa tmur fuq it-tablet. 

IS-SUR STEPHEN CACHIA: Nassigurak li għad fadal ħafna homework li jsir bil-kitba.

IĊ-CHAIRPERSON: Imma qegħdin toħolqu threshold? Jiġifieri t-target tagħkom huwa li tiġu għal 100% homework bit-tablet, jew inkella qegħdin tgħidu li żgur m’għandniex naqbdu din il-linja? Żgur m’għandniex ikollna tfal li jagħmlu tliet sigħat fuq it-tablet l-iskola, tliet sigħat fuq it-tablet jagħmlu l-homework, imbagħad erba’ sigħat fuq il-playstation. 

IS-SUR STEPHEN CACHIA: Assolutament, le. It-target tagħna f’dan il-proġett – li naħseb kien target ambizzjuż iż-żejjed – kien li f’50% tat-teaching time għandu jintuża xi forma ta’ digital technology li mhux bilfors hija t-tablet imma jista’ ikun ukoll l-interactive whiteboard.

IĊ-CHAIRPERSON: U fejn wasalna fuq dan?

IS-SUR STEPHEN CACHIA: Wasalna forsi sa 30% jew 35% u t-tablets nikkalkolaw li qegħdin nużawhom għal madwar 10% tat-teaching time, u naħseb li nistgħu nużawhom ħafna iktar. 

IĊ-CHAIRPERSON: Jeżistu studji internazzjonali ta’ kemm u sa fejn tista’ u għandek tasal?

IS-SUR STEPHEN CACHIA: B’li naf jien ma naħsibx li hemm xi standard internazzjonali. 

IĊ-CHAIRPERSON: Hemm xi mudell li qegħdin insegwu bħala pajjiż? Pereżempju ngħidu li l-mudell li qegħdin naddottaw huwa l-mudell Daniż.

IS-SUR STEPHEN CACHIA: Le m’aħniex qegħdin nikkupjaw xi pajjiż partikolari. Qegħdin noħolqu mudell li jagħmel sens għar-realtà ta’ pajjiżna. 

IĊ-CHAIRPERSON: Żgur li m’aħniex qegħdin nivvintaw ir-rota għax aħna pajjiż bħall-kumplament tad-dinja. Jien nimmaġina li jeżistu mudelli li nistgħu nieħdu t-tajjeb tagħhom. 

IS-SUR STEPHEN CACHIA: Aħna narawha bil-mod li t-teknoloġija tat-tablets u tad-digital devices hija hemm, it-tfal illum huma esposti għaliha rrispettivament minn dak li nagħmlu aħna fl-iskejjel u għalhekk naħseb li huwa importanti li l-iskejjel idaħħlu b’mod pożittiv din it-teknoloġija biex it-tfal għallinqas jaraw mod pożittiv ta’ kif tintuża, u naħseb li t-tablets tal-iskejjel qegħdin jippromwovu ħafna dan l-aspett. Bit-tip ta’ software li hemm, jekk jintuża b’mod kreattiv hemm ħafna fejn wieħed jista’ jimraħ, u naħseb li dan qed jagħti messaġġ pożittiv minn dak l-aspett.  Kif intqal, it-tfal jista’ ikollhom aċċess għat-tablets biex joqogħdu kwieti waqt li qegħdin f’ristorant jew id-dar, imma aħna qegħdin nippruvaw noħorġu l-aspett li din tista’ tkun għodda b’saħħitha ħafna fid-dinja tal-lum li tista’ tibni skont l-età tiegħek. Kif diġà għedt, bil-mod kif inbniet bħalissa t-tfal huma protetti ħafna. Żgur li l-promotion tal-kitba hija hemmhekk u l-promotion tal-literacy f’forma ta’ kitba huwa b’saħħtu ħafna, jiġifieri dak il-bilanċ aħna konxji minnu u qegħdin naħdmu ħafna għalih. 

IĊ-CHAIRPERSON: Ma jidhirx li hawn aktar mistoqsijiet għalhekk, Sur Cachia, nirringrazzjak u nitolbok tirtira mill-Kamra. 

In-naħa tal-Gvern qed tiddikjara li m’għandhiex iktar xiehda li tixtieq tisma’ dwar dan il-każ. Jien se nitkellem mar-rappreżentanti tal-Oppożizzjoni biex nara jekk hemmx xi xiehda li jixtiequ jisimgħu f’dan il-każ.  Għalhekk naġġorna l-Kumitat għal data u b’aġenda li jiġu mħabbra iktar tard. 

Fit-3:37 p.m. il-Kumitat aġġorna.

